
NGBAR NƐ KUMOBE KETA N SHUŊ
Ngbanyato be kasibɛ be mbra

KASOTOFUTI:
Kaba ere bee mige mbra monɛ baa bɛso a sibɛ Ngbanyato nna. Anyeeŋ bir kasibɛ 
be mbra be kelijima ta n laŋɛ atere, ashuŋso, ntilemu nɛ adulwiso be kabaso. 
Sososo, anyeeŋ bir mbra nɛ a bee kuŋ atere be kelijima, m ba ta ntilemu, adulwiso, 
ashuŋso nɛ adelgeso m ba bɛso. Kede la kebla fo ase nɛnɛ nna ta n laŋɛ Ngbanyato 
be atere, ntilemu, adulwiso, ashuŋso nɛ adelgeso be mbra nɛ keta n shuŋ be kabaso 
nna. Mbra nɛ fo bii Ngbanyato na nɛ asɔ pɔtɛ nɛ fee bii fanɛ mbronito bee liɛ abar 
nna.

Kasɔbii be Asɔkpra

1. Bɛ atere nɛ ntilemu be kasibɛ be mbra be ekpa so n kuu mmalgafol.

2. Bɛ adulwiso be kasibɛ be mbra be ekpa so n kuu mmalgafol.

3. Bɛ ashuŋso nɛ adelgeso be kasibɛ be mbra be ekpa so n kuu mmalgafol.

Alakal Tenini

• Atere bee shuŋ ewɔrɔpo, esɔpo tanyuso nɛ esɔpo tangelge be kushuŋ, 
ketere delgesobi nɛ kamalgafolshiŋ be kumu be kushuŋ.

• Ntilemu gba bee shuŋ ewɔrɔpo nɛ esɔpo be kushuŋ kekuu mmalgafol to.

• Adulwiso bee delge atere so nna. Amo e naa junkpar atere monɛ a bee 
delge so na saŋɛ damta ashi Ngbanyato.

• Ashuŋso bee delge kesheŋwɔrɔ nko kananɛ kusɔ nko kesheŋ la so nna. 
Ngbanyato, kushuŋso be keta n shuŋ maa bɛ asɔ be kananɛ a sa so. Anyee 
ta atere nɛ ashuŋso nna a shuŋ a kɔr ama amo nɛ ntilemu baa shuŋ bre, a 
bee shuŋ kɔnɔkoŋwuleso nna.

• Adelgeso bee delge ashuŋso so nna n ka beeŋ tiŋ n delge amo braana 
adelgeso gba so.

ATERE
Lalaluwe be kaba na to, anye bir atere be kelijima. Anye tii atere be akeniso n shin 
bir katuŋ monɛ a bee luri to be kelijima.

Mfɛra be mbishi: Feeŋ tiŋ n nyiŋi atere be ntuŋ na aa? Sibɛ amo n nase.

Atere ela kananɛ ba tere baasa, mboŋ, asɔbɔaya nɛ asɔ. Saŋɛ damta kamalgafol 
maa paŋ ketere koŋwule bre. Ketere beeŋ tiŋ m ba nɛ atanyusobi fanɛ ‘na’, ‘ko’ 
nko ‘ere’.

Katilemu
Katilemu la kamalgaba monɛ ku beeŋ tiŋ n yili ketere be aya to nna fanɛ mo, 
kumo, fo, ma, bu, bumo, anye, nɛ adamta. A beeŋ tiŋ n shuŋ fanɛ keterefolshiŋ.

Jande ba deso: Ashi Ghana be ngbar damta to, ntilemu maa tiŋ a ŋini keche nɛ 
kenyɛn be mbarga. Le nɛ ku du Ngbanyato aa? Fo nɛ fo barkasa e bir kumobe 
kelijima n ta atuwebi na n ŋini eŋinipo.

Kasɔbii ere to, anye bir atere nɛ ntilemu be kasibɛ be mbra be kelijima.

Kushuŋ

Keni vidiyo na n shin chigeto fobe lakal ta n laŋɛ atere be ashuŋ be kabaso n 
sa fo braana.

function of nouns YouTube video - (https://www.youtube.com/
watch?v=rURutv7N_ns)

Naniere, ta kusɔnɛ fo keni m pɛ n nase na n karga ade so:

Atere ka yili fanɛ ewɔrɔpo
1. Mbra monɛ ba bɛso a ta atere a kuu mmalgafol kɔr abarto nna ashi Ghana 

be ngbarana to. Amo kikɛ to, atere bee shuŋ fanɛ:
a. Ewɔrɔpo ashi mmalgafol to

Anyee wu atere ewɔrɔpo be kaboŋ nna ashi Ghana be ngbarana to. Amo e na kaa 
la sososo be kamalgaba ngbar damta to fɔŋfɔŋ ngbar monɛ bumobe mmalgafol be 
kapɔr la Ewɔrɔpo Kushuŋso Esɔpo. Keni ade:

i. Amaabaŋɛ yɔ bɔrɛlambu to.

ii. Abuku kɔ yawu ga.

iii. Kanyiasheŋ ela kebawɔtɔ lɛla be kefiŋidibi.

Ashi esoso be akeniso na to, anye wu atere na Amaabaŋɛ, abuku nɛ kanyiasheŋ 
ka wɔ ewɔrɔpo na be kaboŋ.

b. Esɔpo ashi mmalgafol to (esɔpo tanyuso nɛ esɔpo tangelge)

Atere beeŋ naŋ tiŋ n shuŋ fanɛ esɔpo ashi mmalgafol to. Esɔpo na beeŋ tiŋ a la 
esɔpo tanyuso nko esɔpo tangelge. Keni ade:

i. Anye kɛ Ntareka buku. (esɔpo tanyuso)

ii. N ta klembi n sa Samaakuse (esɔpo tangelge)

iii. Kpalawoso chise Nyɛfianɔto kakɛ. (esɔpo tanyuso)

iv. Amaabaŋɛ tɔ kakɛ n sa Nyɛfianɔto. (esɔpo tangelge)

c. Atere bee shuŋ fanɛ ketere delgesobi nna ashi Ghana be ngbarana ko to. 
Kede la ketere monɛ ku bee delge kumo barkasa ketere so nna. Keni ade:

i. Rɔba be kaba na wɔ Dari kutɔ.

ii. Sukuru be kabuna na tii.

iii. Bu tɔ kawol be bagi.

d. Keterefolshiŋ be kumu: atere beeŋ tiŋ ba fanɛ keterefolshiŋ be kumu. Keni 
ade:

i. Aklembi kɔ yawu ga.

ii. Ebu pupɔr na bee tushi.

iii. Anye wɔ epe.

iv. Kowu gboŋ ko tɔr kabre.

Jande baa deso: Mbra monɛ bu kɔ a ta ntilemu a kuu mmalgafol kɔr abarto ashi 
Ghana be ngbarana to nna.

Amo kikɛ to, ntilemu bee shuŋ fanɛ:
a. Ewɔrɔpo ashi mmalgafol to. Keni ade:

i. N yɔ sukuru.

ii. Anye bee keni avidiyo tarukama.

iii. Bu mushe kagbenefuliso.

b. Ntilemu gba bee shuŋ fanɛ esɔpo ashi mmalgafol to (esɔpo tanyuso nɛ esɔpo 
tangelge). Keni amobe akeniso kaseto ere:

i. Samaakuse wu bumo. (esɔpo tanyuso)

ii. Amaabaŋɛ ta klembi n sa mo. (esɔpo tangelge)

iii. Amaabaŋɛ sa mo klembi. (esɔpo tangelge)

iv. Eŋinipo na sa anye epe be kushuŋ. (esɔpo tanyuso)

Kushuŋ

1. Ŋinito ketere n shin sa fanɛ akeniso kudu. Chige ketuwebi na to n sa 
bebiipo kikɛ ebiikpa.

2. Kunyɔnyɔto, menye e sibɛ atere be ashuŋ anyɔ n nase. Menye e daŋɛ 
benyɔ ko so nɛ menyebe katuŋ e bir kumobe kelijima.

3. Ŋinito katilemu n shin sa fanɛ akeniso kudu. Chige ketuwebi na to n sa 
bebiipo kikɛ ebiikpa.

4. a. Kraŋ kaseto be kebɔaya ere nɛ menyebe ntuŋana to, menye e pin 
atere nɛ ntilemu kumo to.

b. Ta atere nɛ menye pin na be anu n kuu mmalgafol birabarso. Blase 
nɛ fo chige fobe ketuwebi to n sa bebiipo kikɛ ebiikpa.

c. Ta ntilemu nɛ menye pin na be anu n kuu mmalgafol birabarso. 
Blase nɛ fo chige fobe ketuwebi to n sa bebiipo kikɛ.

Njɔnɔ
Njɔnɔ la asɔbɔaya nɛ ekama nyi nɛnɛ nna nɛ bu gbugi a la anyebe asɔbɔaya-
teriana durnyaŋ kikɛ to. A kɔ nnembi damta nɛ amobe eyerto be kapɔr, adabi nɛ 
kayerwule kɔr abarto. A la aya ana wuraana nna nɛ amo niopibiana la ajinkaamu 
nɛ a wɔ kupuŋto. Saŋɛ na ebi ka daŋ bla jinkaamu a ji kekpaŋ so, a daŋ chɛrga 
amobe kebawɔtɔ nna m bɛ bomin so n taga baasa to. A bee wɔrɔ asɔ ga a pin 
dimedi be kebawɔtɔ fanɛ kasha, kanyaŋ nɛ kufuu n saa bɛ amo so loŋ. Adamtato, 
njɔnɔ bee gberge efɛ ga. Amobe asoe naa nu ga a tiŋ a nu awor be yiri kikɛ kufɔ. 
Kusɔnɛ ku shinɛ njɔnɔ kɔ kasha ga ela fanɛ feeŋ tiŋ bla amo nɛ a baa shuŋ ashuŋ 
damta. Kechɛto be njɔnɔ beeŋ tiŋ chɛ atanpo to karɛchɛkama, loŋ nɛ kebawɔtɔ be 
njɔnɔ bee tiŋ a lulo baasa monɛ bu wɔ kayernyaŋ to. Bu naa kɔ njɔnɔ a yɔ kafin 
nɛ kemɔlwɔ baasa to n saa gberge efɛ nɛ kushuŋsɔ maaŋ tiŋ. Asɔ lɛla nɛ njɔnɔ 
bee wɔrɔ ere be jaga, amobe nkpa maŋ wɔnteŋ fanɛ mfɛ kudu n yɔ mfɛ kudu anu 

nawule nɛ a bee ji. Amo nɛ amo, a kɔ kasha nna nkpal amobe kechɛto so, buko 
bee karga njɔnɔ damta nna a tii bumo kanaŋ shaso so durnyaŋ kikɛ to.

Kushuŋ

1. Pin mmalgaba monɛ amobe nseto chaŋ na be ashuŋ. Ta fobe atuwebi n 
kasar fo braana peya so.

a. Bebiipo nyipo na nite ndre.
b. N chise Samaakuse amanshɛrbi.
c. Eŋinipo na sibɛ egbelsibɛso pupɔr na so.
d. Bu ler n choŋ Busunu.
e. Enitepo na tɔ afuŋa n sa mo.

Kepalto be mbishi

1. Ta fo gbagba be mmalgaba n ŋinito kusɔnɛ ku la ketere delgesobi. Sa 
akeniso anyɔ n shin chige fobe ketuwebi to n sa fo barkasa.

2. Fobe eŋinipo beeŋ sa menye kebɔaya monɛ ku maŋ niŋi. Kraŋ kebɔaya 
na n shin pin asɔ monɛ a maŋ niŋi kumo to.

3. Ŋinito ntilemu be tanyuso nɛ tangelge be ashuŋ ashi Ngbanyato. Ta n 
karga ngbar pɔtɛ monɛ fee bii nko nɛ fo nyi peya so.

4. Sa atere monɛ a bee shuŋ fanɛ keterefolshiŋ be kumu be akeniso anu 
ashi Ngbanyato. Chigeto n sa Bebiipo kikɛ ebiikpa.

5. Kunyɔnyɔto, sibɛ mmalgafol kudu nɛ ntilemu la ewɔrɔpo n shin kaŋɛ 
amo nɛ ashuŋso na mata abarso nna nko a maŋ mata abarso. Ta n karga 
ngbar pɔtɛ peya so n keni n shin ji amobe asheŋ n sa Bebiipo kikɛ.

Kaba4 Ngbar nɛ Kumobe Keta n Shuŋ

Kepalto be mbishi be atuwebi

1. Ketere delgesobi la ketere monɛ ku bee delge kumo barkasa ketere 
so nna. Saŋɛ damta kumo e naa junkpar ketere gbagba na. Keni kede: 
Sukuru be egbal na tɔr.

2. Atuwebi na beeŋ shi kebɔaya monɛ bu sa na to nna. Bishi fobe eŋinipo 
nɛ e sa kebɔaya na be atuwebi. Ta amo n karga fo gbagba be kushuŋ na 
so n keni.

3. Ketuwebi na beeŋ shi ngbar monɛ fee bii na to nna. Ku beeŋ tiŋ n wɔrɔ 
nɛ esɔpo tangelge na maŋ kɔ achɔsobi nɛ a junkpar.

4. Atere nɛ a bee shuŋ fanɛ keterefolshiŋ be kumu

Keni ade:

a. N wu kedibi tenteŋ na.

b. Bu fa ekuloŋ dra na.

c. Edɔɔpo na fa atoto pupɔrbi.

d. Kowu dradra maŋ daga kebaa wɔ kumo to, nɛ adamta

5. Ashi Ghana be ngbarana ko to, baa sibɛ katilemu na nɛ kushuŋso na 
nna a mata abarso ewɔrɔpo be kaboŋ na nɛ buko malɛ bee barga amo to. 
Mbɔŋ, Nkraŋ, Mbɔtɔɔ bee sibɛ amo nna a mata abarso ashi ewɔrɔpo be 
eyilikpa ama Ngbanya, Nwɔŋ, Mfafar nɛ bedamta bre bee barga amo to 
nna ashi ewɔrɔpo be eyilikpa.

Kaba4 Ngbar nɛ Kumobe Keta n Shuŋ

KEKRAŊ N DAŊƐSO
1. Fromkin, V. & Rodman, R. & Hyams, N. (2007) Introduction to Language. (Eighth 

edition) Thomson Wadsworth.

2. Bulɔ afuuto be kebɔr ere so n keni atere be ashuŋ be vidiyo ashi Mbronito be 
ngbarbembra.

3. Noun Functions in English Grammar with Examples

APUNTOSƆ
Menye teŋ bii adulwiso be asheŋ. Nɛ ntuŋ so, menye e ta adulwiso asa monɛ 
menyeeŋ ta n kuu mmalgafol n delge ade so:

a. Fobe ebiikpabu
b. Fo teri kpakpaso
c. Fobe sukuru be kulɔnde
d. Fobe kanaŋ

‘Kedulwiso’ la kamalgaba nna nɛ ku bee buwito nko a delge ketere so. Bu kɔ 
adulwiso nna a delge esa nko kusɔ ko be kapɔr so nko n ta a karga kusɔ pɔtɛ so.

Jande baa deso: Ngbar kama nɛ kananɛ kumobe adulwiso du. Keni ade:

a. Awundre bee sha alaŋ dra.
b. Kebinyɛnsobi na du tenteŋ n shin wɔlso.
c. Amaabaŋɛ du wɔrɛwɔrɛbi achɔ mo siponyɛn.

Ashi (a) to, “dra” bee delgeso nko a buwito alaŋ be dubi monɛ emalgapo na bee 
sha nna. Ashi (b) to, “tenteŋ” nɛ “wɔlso” bee delge kebinyɛnsobi na be kapɔr so 
nna. Ashi (c) to, bu ta “wɔrɛwɔrɛbi” na nna n ta Amaabaŋɛ nɛ mo siponyɛn be 
kanyiasheŋ a kesar abar.

Adulwiso be mbra/ashuŋ
Mbra monɛ bu kɔ a ta adulwiso a kuu mmalgafol kɔr abarto nna ashi Ghana be 
ngbarana to.

Amobe adamta to, adulwiso bee shuŋ Ngbanyato fanɛ:

1. Ku bee delge ketere so ashi kamalgafol to nna. Keni ade:

a. Gbaŋɛ nyɔso na bee shile achɔ ade na kikɛ.

b. N wu kowu gboŋgboŋi.

2. A bee bɛ atere monɛ a bee delgeso na so nna. Keni ade:

a. Kowu nyɔso na tɔr.

b. Keche gboŋ ko yɔ epe.

Menye daŋ bii adulwiso be ntuŋso kamanto ndoŋ. Amobe akeniso ko e wɔ kaseto 
ere na:

Keta ketankesar be adulwiso n kuu mmalgafol

a. Ade la ajibi putɔputɔ nna.
b. Fo amanshɛrbi du fimbi achɔ meya.

Keta kesatobi be adulwiso n kuu mmalgafol

a. N tɔ amalo gberɛ ko.
b. Abuku damta wɔ mabe daka to.

Keta kedelgesobi be adulwiso n kuu mmalgafol

a. Ekuloŋ na dra nna.
b. Ajibi na kɔ kayɛlga.

Kushuŋ 1 (Kunyɔnyɔto be kushuŋ)

1. Keni kaseto be adulwiso kudu ere. Ta amo n kuu mmalgafol. Nɛ feeŋ 
tiŋ, leŋ fo kumu to n ta amo n kuu mmalgafol birabarso nko mmalgafol 
milto.

a. mamachi
b. maŋ wɔbel
c. kenishipre/maŋ kɔ kachina
d. dra
e. shibi/gboŋgboŋi
f. niŋi/bulɔ ekpa
g. fulito
h. walɛ
i. dra to
j. kpakpa

2. Naniere ta fobe akeniso na n kesar fo barkasa peya. Manɛ nɛ menye 
peshe? Blase n ta menyebe lakal n ŋini menye braana ashi ebiikpa to.

Kushuŋ 2

1. Sibɛ adulwiso be akeniso kudu n nase.

2. Ta adulwiso na be anu n kuu mmalgafol ere be ntuŋso.

a. kamalgafol jewulebi
b. kamalgafol birabarso
c. kamalgafol milto

3. Deldeso adulwiso be mbra monɛ a bee shuŋ Ngbanya to ashi fobe akeniso 
monɛ fo sibɛ na to.

Kepalto be Mbishi

1. Kraŋ kaseto be kebɔaya ere n shin sibɛ adulwiso kudu monɛ fo wu 
kumo to.

Baasa damta fara a pin kananɛ anyebe kebawɔtɔsheŋ bee tɔrɔ anyebe 
achambɔ. Achambɔ be kekuŋ daga ku ka la kesheŋ kpra nna n sa anye 
kikɛ. Ama baasa gberɛ e kɔ kenyi gberɛ ta n laŋɛ achambɔ be kekeniso 
nɛnɛ. Anyebe shɛŋ be kemaŋ wɔtɔ be kebawɔtɔ e naa daŋɛso a jajɛ 
anyebe achambɔ ere karɛchɛkama. Fanɛ epi be kelɛ jagajaga, epi be 
kelɛ, arɔba be kelɛ, nɛ anye maŋ yige le be kebawɔtɔ lubi, jimani ko 
beeŋ ba nɛ echefoso be mbia beeŋ ji awurfoŋ nkpal anyebe ku ta asheŋ a 
pel so. Amoso ku la kprɛmɛ nna n sa ma nɛ fo nɛ anye e wɔrɔ kenishipre 
n kuŋ anyebe achambɔ. Ku la anyebe kushuŋ/tileshi kpra nna nɛ anye e 
shuŋ/bɛso n kuŋ anyebe kenanasawule/Ebɔrɛ be kakɛ gboŋ ere. Anyebe 
adabi lubi ta n laŋɛ achambɔ be kapliɛ be jerbɛ ela nchu be keji anye, 
adɔɔjibi be kemaa wɔrɔ nɛnɛ.

2. Ta adulwiso monɛ fo pin na n kuu mmalgafol milto kudu.

Kaba4 Ngbar nɛ Kumobe Keta n Shuŋ

Kepalto be Mbishi be atuwebi

1. Kraŋ kebɔaya na n shin sibɛ adulwiso kudu kumo to.

a. adamta

b. kejajɛ

c. achambɔ

d. kpra

e. gberɛ

f. gberɛbi

g. lɛla

h. shɛŋ maŋ wɔtɔ

i. karɛchɛkama

j. jagajaga

k. lubi

l. echefoso

m. maŋ walɛ/ebasa

n. shɛŋ maŋ wɔtɔ

o. kekpra

p. kenishipre

q. Ebɔrɛ be kakɛ

r. saŋɛkama

s. maŋ wɔrɔ nɛnɛ

2. Ta adulwiso monɛ fo pin na n kuu mmalgafol milto kudu. Akeniso ko e 
wɔ kaseto ere.

a. Edi la mabe karɛchɛkama be adabi nna.

b. Ku maa sa bunyaŋ la adabi lubi nna,

Kaba4 Ngbar nɛ Kumobe Keta n Shuŋ

Kekraŋ n tiiso:
1. Adomako, K., Odoom, J. and Sackitey, M. (2023). Akan kasa nhyehyɛeɛ wɔ Asante Twi 

mu. Adonai Publications Limited (Topic on verbs, nouns and adjectives)

2. Amegashie, S.K. (2004). Eʋegbe ŋɔŋlɔ. Aflao: Victus Printing Services, Market Square

3. Fromkin,V. & Rodman, R. & Hyams, N. (2007). Introduction to Language (Eighth 
edition). Thomson Wadsworth. (topic on verbs, adverbs, nouns and adjectives)

4. Joshi, M. (2021). Nouns in the English Language: Types and examples. Manik Joshi. 
(Topic on nouns)

5. Thakur, D. (1998). Linguistics simplified: Syntax. Delhi: Bharati Bhawan. (open word 
class which are nouns adjectives, verbs and adverbs)

Ta a yɔ kasɔbii ere be lalaluwe, feeŋ tiŋ ta ashuŋso nɛ adelgeso be mbra ashi 
Ngbanyato n kuu mmalgafol.

ASHUŊSO
Keta ashuŋso nɛ adelgeso a kuu mmalgafol ashi Ghana be ngbarana to kɔ mbra 
monɛ anyee bɛso nna. Le be mbra e na chɛto nɛ kasibɛ na bee lar anishi a sa nɛ 
ekraŋpo na bee pin kebɔaya na be kefiito nɛnɛ. Kebaa ta Ghana be ngbarana be 
mbra ashuŋ fobe kasibɛ to bee sa na nɛ fee kuu mmalgafol monɛ a kɔ kefiito nɛnɛ 
Ngbanyato.

Pɔɛ nɛ anye e bii mbra na, anye e palto kusɔ monɛ ku la kushuŋso to. Keni akeniso 
monɛ a wɔ kaseto ere. Mmalgaba monɛ a nyɔɔ a chɔ amo braana na la ashuŋso 
nna.

1. Edɔɔpo na bee buse mobe kadɔɔ na kadɔɔ be saŋɛ kikɛ.
2. Mbia na bee nite a yɔ sukuru nna Alijima kama.
3. Anye bee tɛto kachipurso kikɛ nna a saŋɛ anyebe eyur to.

Kushuŋso ela kamalgaba nko kamalgafolshiŋ monɛ bu kɔ a ŋini kesheŋwɔrɔ. 
Kushuŋso la kamalgafol be ewɔrɔpo na be kaba nna. Kuma, kumo ela kamalgafol 
be ewɔrɔpo na be kumu.

Kebaa ta ashuŋso be mbra a shuŋ mmalgafol 
to
Kebaa ta ashuŋso be mbra a shuŋ mmalgafol to kɔr abarto ashi Ghana be ngbarana 
to. Mbra na be ako nde:

1. Ashuŋso e naa ŋini kusɔ monɛ ewɔrɔpo na bee wɔrɔ ashi kamalgafol to. 
Fanɛ

a. Jɔnɔ na bee gbu kekuloŋ na ase saŋɛkama.

 Mfa, kushuŋso gbu bee kaŋɛ anye na kusɔ monɛ ewɔrɔpo “jɔnɔ na” bee 
wɔrɔ kekuloŋ na ase.

b. Bebiipo na bee dii cheche nna a yɔ sukuru chipurso kikɛ.

 Kushuŋso dii bee kaŋɛ anye na kusɔ monɛ ewɔrɔpo “bebiipo na” wɔrɔ.

2. kushuŋso bee kaŋɛ anye na kananɛ ewɔrɔpo na du kamalgafol na to. Fanɛ:
 Koji nya kagbenefuli mobe nsulwe na be lalaluwe.
 Mfa, kushuŋso nya bee kaŋɛ anye kananɛ ewɔrɔpo “Koji na” du na nsulwe 

na be lalaluwe.
3. Kushuŋso bee shuŋ fanɛ kamalgafol be ewɔrɔpo na be kumu na. Fanɛ

a. Ekuloŋ potiibi na bee shile eleŋso.

 Kushuŋso “shile” ela kamalgafol na be ewɔrɔpo na be kumu, “shile eleŋso”

b. Bebiipo na bee dii cheche nna a yɔ sukuru chipurso kikɛ.

 Mfa gba kuma kushuŋso “dii” ela kamalgafol na be ewɔrɔpo na be kumu, 
“dii” cheche nna a yɔ sukuru chipurso kikɛ.

4. Ghana be ngbarana to (Ngbanyato), ashuŋso maa bir ntilemu wɔrɔpo so ashi 
kamalgafol to ama beko bee ta amo nna abir abarso. Fanɛ:

a. E ji ajibi na kikɛ.

 Mfa katilemu wɔrɔpo “E” na barga nɛ kushuŋso “ji” na nna.

b. Bu tɔ kaboe.

 Akeniso ere to, katilemu “Bu” na barga nɛ kushuŋso “tɔ” na nna.

Kushuŋ 1

Ŋinito kusɔ nɛ ku la kushuŋso nɛ fo gbagba be mmalgaba. Sa amobe akeniso 
kudu.

Kushuŋ 2

Ta fobe akeniso ashi (kushuŋ 1) na to n kuu mmalgafol anu nu ashi mmalgafol 
ere be ntuŋso to.

a. mmalgafol jewulebi

b. mmalgafol birabarso

c. mmalgafol milto

Kushuŋ 3 (Kunyɔnyɔto be kushuŋ):

1. Keni ashuŋso kudu monɛ a wɔ kaseto ere. Ta amo n kuu mmalgafol. 
Nɛ feeŋ tiŋ, leŋ fobe kumu n ta amo n kuu mmalgafol bir abarso nko 
mmalgafol milto. Akeniso na kikɛ la ashuŋso chargaso nna– feeŋ tiŋ 
charga amo nkpal fobe kesheŋtirso na so.

a. ponte
b. sɔlɔ

c. kasha
d. dufɛ
e. fara/kii
f. fiti
g. bii
h. kishi
i. bata
i. wushi

Naniere ta fobe akeniso na n kesar fo barkasa. Fobe akeniso na bɛ mbra monɛ 
fo bii na so? Blase n ta fobe lakal n ŋini fo braana ashi ebiikpa to.

Kushuŋ 4

a. Ŋini to ashuŋso be ntuŋ monɛ fo bii kaba ere to nna.

b. Ta fo gbagba be mmalgaba n ŋini ashuŋso be ntuŋ monɛ fo bii ere to n 
shin ta kekama be akeniso koko n kuu mmalgafol.

Kushuŋ be daŋɛso

Nɛ ntuŋso menye e ŋinito kushuŋso be mbra ashi kamalgafol be kasibɛ to. 
Fanɛ akeniso ere:

a. Katilemu na ka wɔ ewɔrɔpo na be kaba so.

b. Katilemu na ka wɔ esɔpo na be kaba so.

Adelgeso
Anye baŋ keni ashuŋso be mbra ashi kamalgafol to na n luwe nna. Naniere anye 
e keni adelgeso be mbra ashi kamalgafol to.

Fo nyiŋi asɔ monɛ a la adelgeso?

Adelgeso la mmalgaba nko mmalgabafolshiŋ nna nɛ a bee buwito kushuŋso nko 
kumo barkasa kedelgeso ko so a ŋini kaboŋ, saŋɛ, eyilikpa nɛ adamta. Adelgeso 
be akeniso be kananɛ a wɔ mmalgafol ko to nde:

1. Bu ba mfa. (kaboŋ)

2. Anye fo chipurso karfɛ ashunu. (saŋɛ)
3. Bɔl be katuŋ na pel nɛ kagbenefuli. (kananɛ)

Adelgeso monɛ a wɔ mmalgafol monɛ a wɔ esoso ere to na ela mfa, karfɛ ashunu 
nɛ kagbenefuli.

Mbra/ashuŋ
Kebaa ta adelgeso be mbra a shuŋ mmalagafol to kɔr abarto ashi Ghana be 
ngbarana to.

Mbra/ashuŋ na be ako nde:

1. Adelgeso bee shuŋ fanɛ adelgesofolshiŋ be kumu. Fanɛ

a. Benyɛn na malga aworso ga.

b. Kesheŋwɔrɔ na luweto epulto.

Adelgeso aworso nɛ epulto shuŋ nna fanɛ adelgesofolshiŋ nɛ adelgesofolshiŋ be 
kumu.

2. A bee shuŋ nna a delge amo braana adelgeso so. Fanɛ

 Bu pel nɛnɛ ga.

a. Bebiipo na sulwe nɛnɛ kebaŋso.

Mmalgafol monɛ a wɔ esoso na to, kedelgeso nɛnɛ delge kumo braakasa kedelgeso 
ga so, nɛ nɛnɛ gba delge kedelgeso kebaŋso so.

Kushuŋ 1

a. Menye e ŋinito kusɔ nɛ ku la kedelgeso menyebe katuŋ to n shin ta 
menyebe atuwebi na n kasar ntuŋ pɔtɛ peya.

b. Sibɛ Ngbanyato be adelgeso kudu.

Kushuŋ 2

Ta fobe akeniso ashi (a) na to n kuu mmalgafol anu nu ashi mmalgafol ere be 
ntuŋso to.

a. Kamalgafol jewulebi

b. Kamalgafol birabarso

c. Kamalgafol milto

Kushuŋ 3 (ntuŋso be kushuŋ)

1. Keni adelgeso kudu monɛ a wɔ kaseto ere. Ta amo n kuu mmalgafol. 
Nɛ feeŋ tiŋ, leŋ fobe kumu n ta amo n kuu mmalgafol bir abarso nko 
mmalgafol milto.

a. aworso
b. kabre
c. mfa
d. kebitaso
e. manaŋmanaŋ
f. echefo
g. kowushina
h. bɔiŋbɔiŋ
i. apalto
j. naniere

Naniere ta fobe akeniso na n kasar fo barkasa. Fobe akeniso na bɛ mbra monɛ 
fo bii na so? Wɔrɔ aniya n ta fobe lakal na n ŋini fo baraana ashi ebiikpa to.

Kepalto be mbishi

1. Kraŋ kebɔaya monɛ ku wɔ kaseto ere nshin pin ashuŋso nɛ adelgeso 
kikɛ monɛ a wɔ kumo to na.

Bu kaa bee kuse a luwe bumobe kemigto na, bu wushi eyur n kraŋ 
kapliɛkama, a wɔtɔ lakal fanɛ kusɔ kama yɔ so nɛnɛ. Bu ta bumobe 
kemigto na n sa nɛ kagbenefuli nkpal bu sa yarda fanɛ bu luwe kumo 
nɛnɛ. Eŋinipo na kraŋ kumo nɛnɛ, a gba kumu fanɛ kushuŋ na nite nɛnɛ. 
Bebiipo na mushe nɛ kagbenefuli, adendeleŋto nɛ kayurwushi bu ka tiŋ 
luweto kemigto na nɛnɛ.

2. Ta ashuŋso nɛ adelgeso monɛ fo wu kebɔaya na to na m bɛ fobe mbra 
be kenyi na so n kuu mmalgafol anu.

Kaba4 Ngbar nɛ Kumobe Keta n Shuŋ

Kepalto be atuwebi

Ashuŋso: luwe, kraŋ, sa, nite, gba, yɔ, mushe,

Adelgeso: kuse, kapliɛkama, kagbenefuli, nɛnɛ, kayurwushi, 
adendeleŋto

Sibɛ mmalgafol nɛ aliɛ kebɔaya monɛ fo kraŋ nna.

Kaba4 Ngbar nɛ Kumobe Keta n Shuŋ

